
Монголын өнөөгийн сэтгүүл зүй ба даяаршил
Сэдвийн зорилго: Сэдвийн зорилго:1990-ээд оны Монголын хэвлэл мэдээллийн үйл явцыг мэдэх 
Нэр томьёо, тайлбар:Ардчилал, шинэчлэл, чөлөөт хэвлэл, хувийн хэвлэл 
 	Эзэмших мэдлэг, чадвар:
· Монголын сэтгүүл зүйн өнөөгийн үйл явцыг мэдэх. 
· Сэтгүүл зүй дэх орчин үеийн хандлага, шинэ технологийн нөлөөг мэдэх 
· Сэтгүүл зүйн олон нийтийн харилцаа болох тухайд 
Орчин үед хамгийн эрчимтэй даяарчлагдаж буй зүйлийн нэг нь  сэтгүүл зүй мөн гэдгийг судлаачид нэгэн дуугаар хүлээн зөвшөөрдөг. Энэ нь бидний өргөн хэрэглэдэг уламжлалт "сэтгүүл зүй" хэмээх ойлголтын агуулгад төдийгүй нэр томъёонд хүртэл нөлөөлөх болсон. Тиймээс мэдээллийн технологи өндөр хөгжсөн орнуудад «Маss Меdia» болон «Маss communication” хэмээх нэр томъёог өргөн хэрэглэх болсон. Бид ч нийгмийн үйл явцыг дагаад энэ ойлголт руу орж байна. 
“Маss communication” буюу олон нийтийн харилцааны орчин үеийн хандлага 
Шинэ технологийн нөлөөн дор тодорхой болж байгаа олон нийтийн харилцааны хандлагыг даяарчлал, эс олон нийтшилт, бөөгнөрөл, төвлөрөл хэмээн хувааж үзсэн. 
Дэлхий дахинаараа эдгээрийг сэтгүүл зүйн хөгжлийг тодорхойлж буй 4 гол үйл явц гэж судлаачид тогтоосон.  Даяарчлал буюу глобализация /үүнд гол үүрэг гүйцэтгэж байгаа зүйл бол мэдээллийн шинэ технологи, интернет сэтгүүл зүй, мэдээлэл харилцааны шинэ хэрэгслэл, чиглэлүүд юм/. Шинэ харилцааны эрин үед улс орны хил хязгаар учир холбогдлоо алдаж, хүмүүс жинхэнэ утгаар нь орон зай, цаг хугацаа, дэлхий ертөнцийг эзэгнэх болсон. 
Мэдээллийн шинэ технологи бие хүнд ч, нийгэмд ч өргөн цар хүрээтэй нөлөө үзүүлж, орчин үеийн мэдээллийн бүтээгдэхүүнүүд олон улсын зах зээл дээр арилжигдах болсон. /Авьяаслаг монголчууд, Voice of Mongolia , Яг түүн шиг/. Үндэстэн дамнасан компаниуд бий болсон. Энэ үйл явцууд нь 1960-аад оны үед Канадын эрдэмтэн М. Маклюэний зөгнөж байсан “даяарчлагдсан тосгон” бодит зүйл болсон нь харагдана. Дэлхийн өнцөг булан бүрд яг одоо болж буй үйл явцыг энэ цаг мөчид хүлээх авах боломж нэгэнт сонин биш болсон. Мэдээллийн шинэ технологийн сүлжээ  бидний амьдралыг хэрэн эзэгнэж буй ч, бодит амьдралд гэр бүлийн уур амьсгалыг харилцааны хэрэгсэл эзэгнэж хүүхдийн шийтгэл “тв үзэхгүй”, “утас үзэхгүй” болж хувирсан. 
Даяарчлал Монголын сэтгүүл зүйд: Өнөөдөр манай оронд зөвхөн ОНМХ-ийн тоо нэмэгдэх төдийгүй мэдээллийн цоо шинэ хэрэгслэлүүд болох онлайн сэтгүүл зүй, кабелийн телевиз, хэт богино долгионы радио, гар утсаар мэдээлэл дамжуулах, хүлээж авах /мобайл сэтгүүл зүй/ боломж бүрдэхийн зэрэгцээ интернет сэтгүүл зүй, эрэн сурвалжлах сэтгүүл зүй, иргэний сэтгүүл зүй, ОНМХ-ийн зар сурталчилгаа, эдийн засгийн сэтгүүл зүй, экологийн сэтгүүл зүй, аналитик сэтгүүл зүй зэрэг сэтгүүл зүйн цөөнгүй шинэ чиглэлүүд нэвтэрсэн. Энэ бүхэн нь хүлээн авагчид дэлхийн аль ч өнцгөөс мэдээлэл хүлээж авах, бас дамжуулах, эргэх холбоо /интрактив/өөрийн үзэл бодлыг интернетээр илэрхийлэх өргөн боломжийг бүрдүүлсэн. Товчоор мэдээлэлд орон зай, цаг хугацаа үгүй болсон.
Эс олон нийтших нь өнөөдрийн үйл явц биш бөгөөд радио 1950-иад он, сэтгүүл 1970-аад онд өргөн олон нийтийн хүрээнээс тодорхой явцуу хүрээнийх болсон. Э.Тоффлер “Гурав дахь эрин” бүтээлдээ аж үйлдвэрийн дараах үед нийгмийн бүхий л хүрээ, хүмүүсийн ухамсар амьдралын хэв маягт электрон харилцаа холбоо зохиолох үүрэг гүйцэтгэнэ гэж тэмдэглэсэн. Ө/х аж үйлдвэржилтийн дараах үед мэдээллийн урсгал нийлүүлэлт хурдсах төдийгүй хүмүүсийн амьдралд өөрчлөлт гарна гэсэн үг юм.
Сонголт хийх боломж эрс нэмэгдсэнээс шалтгаалан ОНМХ-үүдийн хүлээн авагчид олон хэсэгт хуваагдаж, нас, мэргэжил, боловсрол, нийгмийн давхаргаар ялгарах, төрөлжих хандлага хүчтэй явагдаж байна. Онлайн сэтгүүл зүй хөгжиж тогтмол хэвлэлийн уншигчдын тоо аажим аажмаар багасахад нөлөөлөх болсон. Ялангуяа, сонин, сэтгүүл уншдаг залуучуудын тоо эрс багассан.  Тэдний гол хэрэглээ интернет,  гар утас, телевизийн хөгжөөнт, цэнгээнт нэвтрүүлэг болсон. Өдөр тутмын чанартай сонинуудыг гол төлөв нас тогтсон, харьцангуй өндөр боловсролтой хүмүүс унших болсон.  Мөн /сайтын тоо 30000-д хүрсэн. / хүмүүсийн анхаарлыг ихээр татах болсон. Нэг хэсэг  өнгөт, танин мэдэхүйн шинжтэй сэтгүүлийн тоо эрс нэмэгдсэн нь уламжлалт хүлээн авагчдын тодорхой хэсгийг байлдан дагуулсан. Радио хүлээн авагчид эрс буурсан хэвээр байна.
Ижилсэл буюу бөөгнөрөл: Энэ нь цөөн тооны компани янз бүрийн мэдээллийн хэрэгслийг нэгтгэх замаар зохион байгуулалттайгаар худалдан авах үйл явц. Хэд хэдэн хэлбэрийн харилцааны хэрэгслийг эзэмих явдал юм. Нэг сэдэв тв, радио, сонины контент болно гэсэн үг. 2000 онд Америкийн тэргүүлэгч компани “Time Warner”, Time сэтгүүл, Warner bros new line cinema зэргийг эгнээндээ нэгтгэдэг/ Интернэтийн үйлчилгээний лидер “АОL” нэгдсэн нь бөөгнөрөлийн тодорхой жишээ болсон юм.
Манай орны сэтгүүл зүйд 2000 оноос хүчтэй ажиглагдах болсон. Үүнд нөлөөлж буй хамгийн гол хүчин зүйл бол мэдээллийн шинэ технологи юм. Сэтгүүл зүйн үйл ажиллагаанд тоон технологи нэвтэрснээр зөвхөн интернет кино ба телевизийн хөдөлгөөнт дүрсийг, радиогийн дуу чимээг, фото сэтгүүл зүйн хөдөлгөөнгүй дүрсийг, тогтмол хэвлэлийн эх бичвэрийн бүх хувилбарыг, цахим номыг, шуудан холбооны бүх боломжийг өргөн ашиглаж байна. Бараг бүх томоохон тогтмол хэвлэлүүд цахим хувилбартай болж, радио ба телевиз нэвтрүүлгээ интернетээр дамжуулах болсон. Энэ бүхэн нь мэдээлэлд орон зай, цаг хугацаа үгүй болж, шуурхай, хүртээмжтэй байх боломжийг эрс нэмэгдүүлж, мэдээллийн багтаамж мэдэгдэхүйц сайжирсны зэрэгцээ ХМХ-ийн интерактив шинж /хүлээн авагчидтай эргэх холбоо тогтоох, санал бодлоо солилцох/ энгийн үзэгдэл болжээ. 
Төвлөрөл: өрсөлдөгчид хоорондоо бүхий л талаар хамтран нэгдэх болсны үр дагаварыг хэлж байна. Технологийн хувьд компьютер, холбоо харилцаа, мэдээллийн хэрэгслүүд нэгтгэгдэх боломжтой болсноор үндэстэн дамнасан хийгээд бүс нутгийн томоохон компиануд задрах бутрах, эсвэл шинээр нэгдэн нийлж бий болох болсон.
Эсвэл комп-н компани, холбооны сүлжээ, кабелийн телевиз, сансрын дагуул зэрэг нь зах зээлийн шинэ орчинд эрсдэл багатай байхын тулд нэгдэх хэрэгцээ, шаардлага гарсан. Монголын сэтгүүл зүйд  1990 оноос хойш ажиглагдах болсон шинэ үзэгдэл.  "Монгол ньюс" компани, "Женко" групп, "Оллоо" компани зэрэг нэг байгууллагын мэдэлд 5-10 мэдээллийн хэрэгслэл төвлөрөх нь энгийн үзэгдэл болж, цаашид улам нэмэгдэх хандлага ажиглагдаж байна. Зарим нь орон нутагт салбараа байгуулж, телевизүүд 2, 3 дахь салбараа нээн ажиллуулж байна. 
Энэ бүхний үр дүнд: Сэтгүүл зүйн тухай уламжлалт ойлголтын хамрах хүрээ, багтаамж, агуулга өөрчлөгдсөн. Сэтгүүл зүй бие дааж оршин тогтнох нь улам багасч олон нийтийн мэдээллийн харилцаа буюу “Маss communiication”-ний бүрэлдэхүүн хэсэг болж хувирсан. Мэдээлэл таавар, бизнес болж хувирсан бөгөөд ихэнх ХМХ үүнийг гол зорилго гэж үздэг болсон. Сүлжээний мэдээлэл нийгмийн үйл ажиллагааны бүх хүрээ салбарт эрчимтэй нэвтэрч, сэтгүүлчийн  анхдагч үүргийг сошиал гүйцэтгэх болсон. 
Өөрөөр хэлбэл сэтгүүлчээс “жинхэнэ” мэргэжлийн байх ур чадвар шаардаж эхэлсэн. Сэтгүүл зүйн шинэ чиглэлүүд /иргэний, экологийн, эрэн сурвалжлах, эдийн засгийн, улс төрийн, аналитик, онлайн сэтгүүл зүй г.м./ нэвтэрч, энэ нь хүлээн авагчдыг терөлжүүлэх, тодорхой хэсэг, бүлэгт хуваахад нөлөөлөх болсон. Аливаа шинэ мэдээллийг агуулагч эх сурвалж, тоон технологийн тусламжтайгаар ямар ч сэтгүүлчгүйгээр шууд дамжуулах болсон. Хэрэв хуучин юу бичих вэ гэдгийг удирдах байгууллага, ХМХ-ийн эрхлэгч нар мэддэг байсан бол өнөөдөр хүлээн авагчид мэддэг болсон. Өөрөөр хэлбэл, хүлээн авагчдын мэдээллийн эрэлт хэрэгцээг мэдэхгүйгээр хэвлэл мэдээллийн үйл ажиллагаа явуулах боломжгүй болсон.  Интерактив шинж гол байр эзлэх болж, хүлээн авагчид өөрсдөө мэдээллийн агуулгыг бүтээгчид болон хувирсан.Сэтгүүлчийн мэргэжлийн тухай уламжлалт ойлголт үндсээрээ өөрчлөгдөж, мэдээллийн шинэ технологи сэтгүүлчийн мэргэжлийн агуулгыг улам өргөжүүлж, чанарын шинэ шаардлагуудыг тавих болсон.
ХМХ-үүдийг удирдахаас эхлээд мэдээ, мэдээллийг бэлтгэх Барууны орнуудын арга барил, туршлага манай сэтгүүл зүйн практикт нэвтэрч эхэлсэн. Иргэдийн үг хэлэх, үзэл бодлоо илэрхийлэх эрх чөлөө бодит үзэгдэл болж, ХМХ-үүд ил тод байдал, олон ургальч үзлийн индэр болох өргөн боломж нээгдсэн. Энэ тохиолдолд хэвлэл мэдээллийн хэрэгслүүд, төр, бизнесийн байгууллагууд ч фэйсбүүк албан хуудсыг нээн мэдээллээ дамжуулж байна. Сошиал медиа хөгжснөөр олон нийт мэдээллийг цаг хугацаа, орон зай үл хязгаарлан хүлээн авах болсон. Энэ нь сошиал медиа дахь иргэний пост, үзэл бодлыг, сэтгүүлчийн бэлтгэсэн мэдээлэл мэт ойлгох, эсрэгээрээ мэдээлэл дамжуулсан иргэнийг сэтгүүлч гэж ойлгох зэрэг эндүүрэл ихээр гарах болов. 
Сэтгүүлчдийн мэргэжлийн түвшин дундаж гэж дүгнэхээр байна Хамгийн гол нь тэд хэвлэн нийтлэх, мэргэжлийн үйл ажиллагаагаа хэрэгжүүлэхдээ “худал ташаа” мэдээлэл дамжуулах тохиолдол 50% хувиас дээш байна гэж үзэж байгаа нь сэтгүүлчид үндсэн үүргээ биелүүлэхдээ тааруу байгааг харуулж байна. Энэ нь  сошиал сүлжээний хэт ашиглалтаас үүдэлтэйгээр иргэдийн итгэл үнэмшил буурсан, мөн сэтгүүлчид өөрсдөө сошиал сүлжээг хэт их ашиглаж байгаатай ч холбоотой.
Дүгнэлт:  Сэтгүүл зүйн нэр хүнд ард иргэдийн дунд сайнгүй байна. Монголд төдийгүй дэлхийн, тэр тусмаа хэвлэлийн эрх чөлөө хамгийн сайн гэгддэг улс орны ХМХ-үүдэд итгэх итгэл унасан байна,  тодруулбал олон улсын “Edelman” байгууллагын судалгаагаар  Их Британид 35-31 хувь хүртэл буурсан бөгөөд Солонгост 37 хувьтай байна. Энэ нь ХМХ-д итгэх үзүүлэлт дундаж буюу 50 хувьтай байна гэсэн бидний асуулгын хариулт үзүүлэлттэй таарч байна. Хууль эрхзүйн орчин тааруу (49%), сэтгүүлчийн хийгээд магадгүй үйлчлүүлэгчийн боловсрол, мэдлэг (51%) муу болсон, улс төрч (45%)-ийн дарамт их байгаа нь сэтгүүл зүйн тулгамдаж буй гол асуудал бөгөөд сэтгүүлзүйн нэр хүндийг өсгөхийн тулд сэтгүүлчдийн ёс зүйг сайжруулах (58.8%), ур чадварыг сайжруулах (56.9%), санхүүгийн хувьд бие даах (51%), улс төрөөс хараат бус  23 (45%) байлгах явдал гэж үзэж байна. 
Дэлхийн томоохон ХМХ-үүд шинэ тутам үүсч буй асуудал, түүнийг даван туулах зорилгоо биелүүлэхийн тулд мэдээллийн багийг 50 хувь мэргэжлийн сэтгүүлч, 50 хувь нийгмийн сүлжээний мэргэжилтнээс бүрдсэн байхаар тооцох болсон, мөн интернэт орчинд өөрийн өргөн хүрээллийг буй болгосон субъектүүдтэй хамтын ажиллагааг өргөжүүлж байгаа явдлыг анхаарч, гарах үр дүн, үүсч болох эрсдлийг тооцох, тухайлсан судалгаа хийх шаардлагатай болов уу. Хэвлэл мэдээллийн байгууллага цахим орчинд ажиллах өөрийн зохицуулалтын дүрэм, журамтай ч болох шаардлагатай байна.
Дасгал ажил: 
· Монголын сэтгүүл зүйн өнөөгийн байдлын талаар ярилцах 
· Цаашдын хөгжлийн чиг хандлага. 
· Олон нийтийн харилцааны үйл явцын талаар ярилцах. 

